ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2003 ԹՎԱԿԱՆԻ ԴԵԿՏԵՄԲԵՐԻ 24-Ի N 1937-Ն ՈՐՈՇՄԱՆ ՄԵՋ ԼՐԱՑՈՒՄ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

Իրավական ակտի անհրաժեշտությունը (նպատակը).
Ներկայացված նախագիծը նպատակ ունի լուծում տալ Հայաստանի Հանրապետության պետական բյուջեից իրավաբանական անձանց սուբսիդիաների և դրամաշնորհների հատկացման ներկայումս գործող կարգի կիրարկման ընթացքում առաջացող որոշ խնդիրների։
Ընթացիկ իրավիճակը և խնդիրները.
Հայաստանի Հանրապետության կառավարության 2003 թվականի դեկտեմբերի 24-ի N 1937-Ն որոշմամբ հաստատված Հայաստանի Հանրապետության պետական բյուջեից իրավաբանական անձանց սուբսիդիաների և դրամաշնորհների հատկացման կարգի 6-րդ կետով սահմանված է, որ սուբսիդիայի հաշվարկման հիմքում դրված ծախսերի կազմը, այդ ծախսերի, այդ թվում` նվազագույն շահավետ գնի հաշվարկման նորմատիվներն ըստ առանձին ոլորտների և գործունեության տեսակների սահմանում են համապատասխան ոլորտում պետական քաղաքականություն իրականացնող պետական կառավարման մարմինները` համաձայնեցնելով Հայաստանի Հանրապետության ֆինանսների նախարարության հետ: Որոշ դեպքերում նվազագույն շահավետ գին ասվածն արդեն իսկ սահմանված է ավելի բարձր իրավական ուժ ունեցող իրավական ակտերով /օրինակ՝ ՀՀ կառավարության 2006թ․ օգոստոսի 24-ի թիվ 1262-Ն որոշմամբ սահմանված է հանրակրթական դպրոցների ֆինանսավորման բանաձևը/։ Նախագծով առաջարկվում է նշված դրույթը լրացնել «, եթե ավելի բարձր իրավական ուժ ունեցող իրավական ակտով դրանք սահմանված չեն» բառերով։
Կարգի 7-րդ կետով սահմանված է, որ Կազմակերպությանը սուբսիդիա հատկացվում է տվյալ ոլորտը կարգավորող պետական մարմնի և կազմակերպության միջև կնքված սուբսիդիայի տրամադրման մասին պայմանագրի հիման վրա: Նախագծով առաջարկվում է տվյալ ոլորտը կարգավորող պետական մարմինը փոխել բյուջետային հատկացումների ստորադաս կարգադրիչներ (ԲՍԿ) հանդիսացող պետական մարմնով, քանի որ որոշ բյուջետային ծրագրերի մասով ոլորտը կարգավորող պետական մարմինը և բյուջետային հատկացումների ստորադաս կարգադրիչներ (ԲՍԿ) հանդիսացող պետական մարմինները տարբեր են (օրինակ, հանրակրության ոլորտը կարգավորող պետական մարմինը ԿԳՄՍ նախարարությունն է, իսկ բյուջետային հատկացումների ստորադաս կարգադրիչներ (ԲՍԿ) հանդիսացող պետական մարմիններ, բացի ԿԳՄՍ նախարարությունը, մարզպետարաններն են և Երևանի քաղաքապետարանը)։ Նախագծով հստակեցվում է նաև մարմնի անունից պայմանագիր կնքող ինչպես նաև պայմանագրի արդյունքներն ընդունող  պաշտոնատար անձիք։

Տեղեկատվություն.
 «Հայաստանի Հանրապետության կառավարության  2003 թվականի դեկտեմբերի 24-ի N 1937-Ն որոշման մեջ լրացում և փոփոխություններ կատարելու մասին» ՀՀ կառավարության որոշման նախագծի ընդունման դեպքում պետական բյուջեի ծախսերում և եկամուտներում ավելացում կամ նվազեցում չի ակնկալվում:

Կարգավորման նպատակը և բնույթը.
Առկա խնդրին լուծում տալու նպատակով ՀՀ կրթության, գիտության, մշակույթի և սպորտի նախարարությունն առաջարկում է փոփոխություններ և լրացում կատարել Հայաստանի Հանրապետության կառավարության  2003 թվականի դեկտեմբերի 24-ի N 1937-Ն որոշման մեջ:

Նախագծի մշակման գործընթացում ներգրավված ինստիտուտները և անձինք.
     ՀՀ կրթության, գիտության, մշակույթի և սպորտի նախարարության,  աշխատակիցները: 
 Իրավական ակտի կիրարկման դեպքում ակնկալվող արդյունքը.
ՀՀ պետական բյուջեից սուբսիդիա ստացող կազմակերպությունների բնականոն գործունեության ապահովում:
Այլ տեղեկություններ.
Չկան:
